
Siulequt 

2025 assigiinngitsutigut allannguinerup ukiorisimavaa. 
Inuit Innarluutillit Oqaaseqartartuat nutaaq kisimi pine­
qarani Kalaallit Nunaanni Naalakkersuisut, Inatsisartut 
kommunalbestyrelsenilu ilaasortat nutaat qinerneqar­
lutillu ivertinneqarput.

Tulluusimaarutigingaarparput Kalaallit Nunaat aamma 
nunaalermat maligassiuisuusoq, Kunngeqarfimmi Dan­
markimiinnaanngitsoq, Nunanili Avannarlerni tamani, 
uagut siulliulluta inuit innarluutillit pillugit suliassaqarfim­
mi aalajangersimasumik Naalakkersuisoqaleratta.

Inuit Innarluutillit Oqaaseqartartuat nutaaq suleriaatsit 
nutaat aallartisarpai – Tiliumi nammineq oqaatsitsivut, 
kulturerput atugassarititagullugu tunngavigalugit sulis­
saagut – pineqartillutami ilaasuaannassagatta. Kalaallit 
Nunaanni, kalaallisut, kalaallinik, kalaallinut sullissivugut.

Ukioq manna aamma siullerpaamik Tiliup peqatigiiffinnik 
isumasioqatigiisitsinera politikkimullu tunngatillugu 
ataat simeersuartitsinera kalaallisut oqaatsitsinni inerlan­
neqarput – tigulluarneqaqaaq.

2025 ukiuusimavoq nutaaliorfiusoq – Tiliup nunatsinni 
sule qatigiinnerit nutaat arlallit pilersissimavai. Ilaatigut 
Inuit Innarluutillit pillugit Isumaqatigiissut inatsisillu inun­
nut innarluutilinnut attumaassuteqartut Ilisimatusarfim­
mi isumaginninnermi siunnersortitut ilinniarfimmi, ilin­
niakkap aaqqissuunneqarneranut aalajangersimasumik 
ataavaartumik ukiumut ilinniartitsisarnissaq qulakkeer­
neqarsimavoq. Taamatuttaat Perorsaanermik Ilinniarfim­
mi ilinniartitsineq aallartisarneqarsimavoq. Taamaasilluta 
siunissami isumaginninnermi siunnersortitut perorsaasul­
lu tamarmik inuit innarluutillit pillugit ilisimasaqarlutillu 
sullissilluarsinnaanissaat qulakkiissavarput.

Tiliup inuiaqatigiinni oqallinneq assigiinngisitaarnerusoq 
pilersikkusuppaa, tassani inuiaqatigiittut pingaartitavut, 
oqaatsivut aamma kulturerput inuit innarluutillit taakkulu 
pisinnaatitaaffii pillugit oqallinnermi atatitsisuussapput. 

Taamaammat qaammatit tamangajaasa inuiaqatigiinni 
oqalleqataasarsimavugut raatiukkut TV-kkullu. Tamanna 
ilaatigut piviusulersaarutitta Innarluutiga uangaanngilaq 
Nuummi, Sisimiuni Ilulissanilu isiginnaartitsissutigine­
qaqqaarnerinut atatillugu pisarpoq. Piviusulersaarummi 
inuttat pingaarnerit illoqarfiit taakkunani nagujaqarmata 
pingaartissimavarput taakkunani takutinneqarnissaa. 

2025-imi Meeqqat Oqaaseqartartuat Utoqqaat pillugit 
Oqaaseqartartorlu suleqatigineri Tiliumik nukittorsarne­
qarsimapput, kvartalikkaarlugit ataatsimiinnerit aallarti­
sarneqarput Oqaaseqartartullu tamarmik Tiliup politikkik­
kut tunngatillugu ataatsimeersuartitsineranut peqa taa­
tillugit, tassani ukioqqortussuseq akimorlugu inunnik in­
narluutilinnik ataatsimoorluta sullissinerput ersersillu tigu.  

Tiliumit nunatsinni najugaqarfik, suiaassuseq ukioqqor­
tussuserlu aporfiginagit inuit innarluutillit peqqissumik 
ataqqinassusilimmillu inuuneqarsinnaanissaat sulissuti­
gissavarput.

Inussiarnersumik inuulluaqqusillunga,

Qivioq Løvstrøm  
Inuit Innarluutillit Oqaaseqartartuat

Tilioq-teamet fra venstre: Marita Jessen, Qivioq  
Løvstrøm, Gitte Lynge og Emma Christensen

Aallarniut 

2025 allannguinerup ukiorivaa, Inuit Innarluutillit Oqaase­
qartartuat, Naalakkersuisut, Inatsisartut kommunalbe­
styrelsenilu ilaasortat nutaat ivertinneqarpoq. Politikkik­
kut aalajangiisartut nutaat ataatsimiinnerni, ataatsimeer­
suartuni, tusarniaanerni oqallinnernilu Tiliup oqalleqati­
galugillu siunnersortarsimavai.

Ukioq manna Tiliup nunaqqatigiikkuutaani, nuna tamak­
kerlugu, nunat tamalaanilu suleqatigiinnerit nutaat aallar­
tisarsimavai nunatsinni inunnut innarluutilinnut sulianut 
ataavartumik piujuannartumillu sinaakkuseqarnissaan­
nut qulakkeerinnittussat. Tamanna pingaaruteqarpoq 
inuit innarluutillit qanigisaasullu suli oqartussat aaqqis­
suus sineranni aporfinnik kiinnerneqartarmata. Aaqqis­
suussinerit sinaakkutillu nunatsinnut innuttaasutsinnullu 
tulluarsarneqartariaqarnerinut takutitsivoq. Islandimi 
Sava limmiuni Sápmimilu (Saamit Nunaanni) inuit innar­
luutillit peqatigiiffii suleqatigilernissaanut attaveqatigiin­
nerit nutaat aallartisarsimavagut, nunatsinni peqatigiiffi­
lerineq nukittorsarnissaa anguniarlugu.

Inuit innarluutillit pisinnaatitaaffii nunatsinnilu inuit 
innnar luutillit pillugit inatsisit Ilisimatusarfimmi isumagin­
ninnermi siunnersortitut ilinniarfimmi aammalu Peror­
saanermik Ilinniarfimmi, ilinniakkap aaqqissuunneqarne­
ranut ilanngunneqarsimapput. Tamanna pingaaruteqar­
luinnarpoq, siunissamimi isumaginninnermik siunnersor­
tit perorsaasullu suliffeqarfinni atorfinissinnaalissapput 
inuit innarluutillit ataqqinassusilimmik inuuneqarnissaan­
nut qulakkeerinninnissamut piareersimallutik.

Ukiumoortumik nalunaarutitsinni Tiliup 2025-imi suliai 
tamak kiisumik saqqummiussavagut. Ukiumi pisimasut 
qaammatikkaarlugit saqqummiunneqassapput, pisima­
sullu pingaarnerit sukumiinerusumik nassuiaatigineqaru­
maarlutik. Tamatuma kingorna saqqummersinnikuusima­
sagut taavalu 2026-imut takorluukkat saqqummiutigis­
savagut, kingullertullut 2025-imi tapersersuisimasunut 
tama nut qujavugut.

Januaari
•	 Qivioq Løvstrøm Inuit Innarluutillit Oqaaseqartartuat 

nutaaq Tiliumit tikilluaqquneqarpoq.

•	 Qivioq Løvstrømip Ilinniartitaanermut,  Kultureqarnermut, 
Timersornermut Ilageeqarnermullu Naalakkersuisoq 
Aqqaluaq B. Egede aamma Meeqqanut, Inuusuttunut 
Ilaqutariinnullu Naalakkersuisoqarfimmi naalakkersui­
soqarfimmi pisortaq Heidi Lindholm, Inuit Innarluutillit 
Oqaaseqartartuattut toqqarneqaqqammersutut ataat­
simeeqatigai, naalakkersuisoqarfiup aamma Tiliup akor­
nanni maannamiit qaammatikkaarlugit ataatsimiinnerit 
ingerlanneqartarnissaat ataatsimiinnermi isumaqatigiis­
sutigineqarpoq.

•	 IPPS-ip – Inuit Pisinnaatitaaffii Pillugit Siunnersuisoqati­
giit suleqatigineratigut ”Nunatsinni inuttut ersinngitsumik 
innarluuteqarneq” Tiliumit saqqummersinneqarpoq, 
taan nalu ilinniartitsinermi atorneqarnissaa siunertara­
lugu IPPS-ip nittartagaaniilereerluni.

Marts
•	 Paasititsiniaanermut ulloq 27. januaari aallartittumut 

attuumassutilimmik IPS aamma Tilioq Kalaallit 
Nunaan ni ersinngitsumik innarluuteqarneq pillugu 
 videomik nassuiaatitalimmik ulloq 1. marts saqqum­
mersitsipput.

•	 Peqqissutsimut Naalakkersuisoqarfiup aaqqissuus­
saani ulloq 6. marts innuttaasut peqqissusiannik 
misis suinermut malinnaaviginnittut ataatsimiinneran­
ni Inuit Innarluutillit Oqaaseqartartuat peqataavoq. 
 Ullormi tassani Inuit Innarluutillit Oqaaseqartartuat 
kommunimut Inatsisartunullu qinersinermut atatillugu 
qineqqusaartunut allakkanik ammasunik nassiussi­
voq, tassani inuit innarluutillit pisinnaatitaaffii qanoq 
piviusunngortinneqassanersut oqallisissanngorlugit.

•	 Inuit Innarluutillit Oqaaseqartartuat Qivioq Løvstrøm 
aamma allattoqarfimmi aqutsisuugallartoq Emma 
Christensen, Ilisimatusarfimmi isumaginninnermi siun­
nersortitut 6. semesterimi ilinniartunik ilinniartitsiar­
torlutik Nuummukarput. Qivioq Løvstrøm ilinniartitsis­
summi Inersimasut innarluutillit-mi ilinniartitsivoq 
aamma Emma Christensen ilinniartitsissummi toqqar­
neqarsinnaasumi Meeqqat inuusuttullu innarluutillit-mi 
ilinniartitsivoq.

•	 Inuit Innarluutillit Oqaaseqartartuat Jørna Marie Larse­
nip aamma Nuka Martin Lyngep Special Olympics Wor­
ld Winter Gamesimi peqataareerlutik Kalaallit Nunaan­
nut angerlarneranni tulluusimaarluni tikilluaqquseqa­
taavoq. Special Olympics tassaavoq inunnut ineriar­
tor nikkut innarluutilinnut nunarsuarmi timersorner­
mut tunngatillugu aaqqissuussaq annerpaaq aamma 

tassani nunarsuaq tamakkerlugu timersortartut tuus­
intilippassuit timersorneq, ataatsimoorneq peqataa­
tinneqarnerlu malunnartinniarlugit katersuuttarput.

•	 Filmi piviusulersaarut Innarluutiga uangaanngilaq 
 Katuami ulloq 22. marts isiginnaartitsissutigineqaq­
qaarpoq, tassani Inuit Innarluutillit Oqaaseqartartuat 
ammaanermi oqalugiarpoq kiisalu filmimi inuttat 
pingaarnerit marluk Cecilie Marie Hardenberg aamma 
Niels Skifte kiisalu filmimi ilitsersuisoq Peter Jensen 
oqallitsinneqarput. Isiginnaartitseqqaarnermi inuit 
100-t sinnerlugit naggataani ersaattaapput.

•	 Nunatsinni Inuit Innarluutillit Kattuffiata (NIIK) Inatsi­
sar tunut kommunimullu qinigassanngortittut kater­
sor niarlugit aaqqissuussinerani soqutiginnittut ataat­
simiitsinneqarneranni Tilioq peqataavoq. Innuttaasut 
innarluutillit, taakku qanigisaat, innarluutillit peqati­
giiffiat politikerillu akornanni oqaloqatigiinnerup aal­
lartinnissaa siunertaavoq.

•	 Ataasinngornermi ulloq 31. marts Kalaallit Nunaanni 
kattuffinni annerpaami SIK Inuusuttai pulaartoraavut, 
ilaatigut SIK Inuusuttaannik aamma SIK-mik pitsaa­
nerusumik suleqateqalernermik kinguneqarpoq.

•	 Ulloq 31. marts KNR-TV-mi piviusulersaarut "Inuit 
innar luutillit nunatsinni aamma inooqataarusukkalu­
arput" Tilioq sinnerlugu sulisimasup Aannguaq 
 Reimer-Johansenip suleqataaffigisimasaa takutinne­
qarpoq. Innuttaasunut siunnersorti Marita Jessenip 
 piviusulersaarummi inuttatut pingaarnertut peqataa­
nera ilanngullugu oqaatigineqarsinnaavoq.

Ukioq qaangiuttoq
Februaari
•	 Qivioq Løvstrøm, Inuit Innarluutillit Oqaase­

qartartuat nutaaq Sisimiunut pisortatigoortu­
mik nuuppoq allattoqarfimmilu sulisut sinneri 
peqatigilerlugit.

•	 Isumaginninnermi siunnersortitut ilinniartu­
nik, ilinniakkap aaqqissuunneqarnerata ilaat­
tut, aalajangersimasumik ukiumut ilinniartit­
sisarnissaq Tiliup Ilisimatusarfimmik aallar niu­
taasumik ataatsimeeqateqarnerani aalaja­
nger neqarpoq, tamannalu 2025-mi martsimi 
aallartereerluni.

•	 Naalakkersuisoqarfimmik kvartalikkaartumik 
ataatsimeeqateqarneq siulleq ingerlanne­
qarpoq, tassani maannamiit tusagassiortunik 
kater sortitsinerni tamatigut ussersorluni 
oqalutseqartarnissaa Naalakkersuisunit 
 aalajangersarneqarpoq.



Apriili
•	 Inuit Innarluutillit Oqaaseqartar­

tuat IPPS-ip – Inuit Pisinnaati­
taaf fii Pillugit Siunnersuisoqati­
giit Ulloq 4. apriili ataatsimiin­
neranni peqataavoq, tassani 
 siunnersuisoqatigiinni ilaasortat 
Carl Christian Olsen (Puju), 
Christina Johnsen aamma  
Niels Skifte Tiliumiit onlinekkut 
 pe qataapput.

•	 Peqqissutsimut inunnullu Innar­
luutilinnut Naalakkersuisoq 
nutaaq Anna Wangenheim 
 Tiliumit tikilluaqqullugu tunissu­
teqarfigineqarpoq aamma 
 Facebookikkut qutsavigaatigut.

•	 Pingasunngornermi ulloq 23. 
apriili meeqqat atuarfiani atuar­
tut innarluutillit pillugit Tiliup 
 Ilinniartitaanermut Aqutsisoqar­
fik ataatsimeeqatigaa.

Maaji
•	 Danmarkimi kalaallit eqqarsaatigalugit siunissami 

suleqatigiinnissaq anguniarlugu Inuit Innarluutillit 
Oqaaseqartartuat Qivioq Løvstrøm aamma allat­
toqarfimmi aqutsisuugallartoq Emma Christensen 
Danmarkimi Inuit innarluutillit kattuffiinik, Inuit 
 Pisinnaatitaaffiinut Instituttimik aamma Køben­
havnimi Kalaallit Illuannik ataatsimeeqateqarput.

•	 Inuit Innarluutillit Oqaaseqartartuat Qivioq Løv­
strøm aamma allattoqarfimmi aqutsisuugallartoq 
Emma Christensen ataatsimeersuarnermi Nordic 
Network on Disability Research (NNDR)-mi Helsin­
ki-mi ingerlanneqartumi peqataapput. Inuit innar­
luutilinnut tunngatillugu ilisimatusartut ataatsi­
meer suarnermi tassani ataatsimoorput ilisimatu­
sartutut misissuinerit saqqummiunneqarlutik. 
Disability in Local and Global Contexts ukiumi 
 tamatumani qulequtarineqarpoq.

•	 Filmi Innarluutiga uangaanngilaq Sisimiuni Tasera­
limmi ulloq 22. maaji isiginnaartitsissutigineqaq­
qaar poq. Tamatuma saniatigut Inuit Innarluutillit 
Oqaaseqartartuat Qivioq Løvstrøm ammaanermi 
oqalugiarpoq aamma inuttat pingaarnerit aamma 
Tiliumi suliniutinik suliaqartoq Niels Skifte innut­
taa sunullu siunnersorti Marita Jessen oqallitsinne­
qarput, tassani Inuit Innarluutillit Oqaaseqartartu­
at Qivioq Løvstrøm oqallinnermi aqutsisuuvoq.

•	 Inuit Innarluutillit Oqaaseqartartuat Aningaasa­
qarnermut Siunnersuisoqatigiit Nuummi ulloq  
26. maaji upernaakkut ataatsimiinneranni 
 peqataavoq.

•	 Ulluni 30. maaji – 1. juuni isumasioqatigiissitsiner­
mi Nunatsinni Inuit Innarluutillit Kattuffiata NIIK-
mit ingerlanneqartumi Inuit Innarluutillit Oqaase­
qartartuat peqataavoq, tassani sineriak tamakker­
lugu innarluutillit peqatigiiffiini ilaasortat kater­
suupput. Tilioq Kalaallit Nunaanni inuit innarluutil­
lit pisinnaatitaaffii pillugit saqqummiivoq.

Viggo Johanseni NIIK-imi siulittaasoq  
Peqqissutsimut inunnut innarluutilinnul-
lu Naalakkersuisoq Anna Wangenheim  
isumasioqatigiinnermut tikilluaqqugaa

Special Olympics World Winter 
Games-ini peqataasut Jørna 
Marie Larsen aamma Nuka 
Martin Lyngep nunatsinnut 
tikilluaqqusaanerat.

Piviusulersaarutip takutinnerata kingorna oqallinneq. Saamim-
miit: Inuit Innarluutillit Oqaaseqartartuat Qivioq Løvstrøm, 
filmimi inuttat pingaarnerit marluk Cecilie Marie Hardenberg 
aamma Niels Skifte, kiisalu filmimi ilitsersuisoq Peter Jensen.



Juuli
•	 Inuit Innarluutillit Oqaaseqartartuata Qivioq Løvstrømip 

2024-mut ukiumut nalunaarusiaq Naalakkersuisunut 
soqutigisaqaqatigiiffinnullu ulloq 11. juuli 2025-mi 
 nassiuppaa.

•	 Qaannat Kattuffiata inunnik innarluutilinnik timersornermi 
unammersuartitsinernilu peqataatitsilluartarnerat ilaati­
gut pissutigalugu Inuit Innarluutillit Oqaaseqartartuat 
 allattoqarfimmilu aqutsisoq Qaannat Kattuffiannut tunis­
suteqarput, unammersuartitsinerat KNR-imit filmiliarine­
qarpoq unnukkullu aallakaatitsinerminni tamanna pillugu 
ilanngutassiaqarlutik. Qaannamik unammersuarnerup 
ammaanersiorneqarnerani najuuttoqarpoq, tassani inuit 
innarluutillit arlallit peqataapput.

•	 Naalagaaffiit Peqatigiit Meeqqat pillugit Isumaqatigiissu­
taanut atatillugu Kalaallit Nunaata eqquutsitsineranik 
nali liiffigineqarneranut tunngatillugu Inuit Innarluutillit 
Oqaaseqartartuata allattoqarfimmilu aqutsisup MIO-mi 
siunnersortit pisortaat Ditte Sølbeck ulloq 16. juuli ataatsi­
meeqatigaat, tassani meeqqanut innarluutilinnut atugas­
sarititaasut pisinnaatitaaffiillu MIO-p nalunaarusiaanut 
ilanngunneqarnissaat sulissutigineqarpoq.

Juuni
•	 Allattoqarfimmi aqutsisoq nutaaq Gitte Lynge 

 Tiliumit tikilluaqquneqarpoq.

•	 Filmi piviusulersaarut Innarluutiga uangaanngilaq 
KNR-imi ulloq 8. juuni takutinneqarpoq.

•	 Innarluutiga uangaanngilaq TV-mi aallakaatitas­
siami Illeq-mi ulloq 10. juuni eqqartorneqarpoq, 
tassani Inuit Innarluutillit Oqaaseqartartuat 
 Qivioq Løvstrøm peqataavoq.

•	 Ulloq 13. juuni Ilulissani Innarluutiga uangaanngi-
laq isiginnaartitsissutigineqaqqaarpoq. Inuit In­
narluutillit Oqaaseqartartuat ammaanersiornermi 
oqalugiarpoq, kiisalu filmimi inuttat pingaarnerit 
marluk, Milan Reimer arnaalu Katrine Skade oqal­
litsinneqarput. Uummaarissumik oqallitsitsineq 
ingerlanneqarpoq aamma unnukkut nal. 22.00 
qaa ngernerani biografimit inussiarnersumik inger­
laqquneqarnissatta tungaanut oqallittoqarpoq.

•	 Inuit Innarluutillit Oqaaseqartartuat Qivioq 
 Løvstrøm aamma Tiliumi sulisut, Peqqissutsimut 
inunnullu Innarluutilinnut Naalakkersuisumit 
nutaamit Anna Wangenheimimit ulloq 17. juuni 
pulaarneqarput, ullormilu tassani Peqqissutsimut 
Inunnullu Innarluutilinnut Naalakkersuisoq 
 Kulturikkut Illorsuarmi Taseralimmi innuttaasunik 
ataat simiitsitsinerani Inuit Innarluutillit 
 Oqaaseqartartuat peqataavoq. 

•	 Inuiattut ullorsiornermi Brew House Greenlandip 
aaqqissuussinermini isertitaasa tunissutigineqar­
nissaat siunertaralugu Tilioq attavigineqarpoq – 
tunissutit kingusinnerusukkut tiguneqarput. Inuit 
innarluutillit pisinnaatitaaffii pillugit sulinerminni 
isertitaminnik tunissuteqarnerannut Tiliumit 
 qutsavigaavut.

•	 Kalaallit Nunaanni meeqqat nipaat pillugu MIO-p 
suliniutaanut tunngatillugu malinnaatitat ataatsi­
miinneranni Inuit Innarluutillit Oqaaseqartartuat 
Qivioq Løvstrøm allattoqarfimmilu aqutsisoq 
 Gitte Lynge peqataapput. Ullormi tassani suleqati­
giinnissamik isumaqatigiissusiornissaq anguniar­
lugu Parasport pillugu Inuit Innarluutillit Oqaase­
qartartuat Qeqqata Kommunianik ataatsimeeqa­
teqarpoq. 

•	 Inunnut innarluutilinnut angalanermi atugassariti­
taasut pitsaanngorsarniarlugit Inuit Innarluutillit 
Oqaaseqartartuat Qivioq Løvstrøm allattoqarfim­
milu aqutsisoq Gitte Lynge ulloq 24. juuni Mittar­
feqarfinnik ataatsimeeqateqarput. Ilaatigut inuit 
tamar mik pingaartumillu inuit innarluutillit toqqis­
sisimasumik, ajornanngitsumik tikikkuminartumil­
lu angalanissaat qulakkeerniarneqarpoq.

•	 Inuit innarluutillit Sisimiuni katersuunnissaat pil­
lugu Qeqqata Kommuniata suliniuteqarneranut 
atatillugu inuit innarluutillit Maniitsumeersut ulloq 
27. juuni Tiliumut pulaarput.

•	 Suleqaterput Niels Skifte Maniitsumut angerlar­
niarluni aalajangermat TIlioq inuulluaqqusivoq.

Peqqissutsimut inunnullu Innarluutilinnut Naalakkersuisoq  
Anna Wangenheim aamma Inuit Innarluutiliit Oqaaseqartartuat 
Qivioq Løvstrøm, naalakkersuisup juunip 17-iani pulaarnerani.



Septembari
•	 Tusassip 2025-mi ukiuni 100-nngortorsiornini nalliuttor­

siu tigaa, tamannalu ulloq 6. septembari Nuummi, Sisimiu­
ni Ilulissanilu tamanut qaaqqusinikkut kiisalu videunik 
saqqummersitsinikkut malunnartinneqarpoq, tassani 
ilaatigut Inuit Innarluutillit Oqaaseqartartuata videuliaa 
takuneqarsinnaavoq.

•	 Ulloq 11. septembari Sisimiuni Parasport pilersinniarlugu 
ataatsimeersuarneq pillugu Inuit Innarluutillit Oqaaseqar­
tartuata Qivioq Løvstrømip Qeqqata Kommunia ataatsi­
meeqatigaa.

•	 Ukioq manna ataatsimeersuarnissamut piareersarnermi 
oqaaseqartartut akornanni akulikitsumik ataatsimiitto­
qartalernissaa Inuit Innarluutillit Oqaaseqartartuat siun­
nersuuteqarpoq. Ulloq 12. septembari Nuummi MIO-p 
allaf fiini ataatsimiittoqarpoq, tassani Meeqqat Oqaase­
qartartuat Stina Sværd, Utoqqaat pillugit Oqaaseqartar­
toq Kiista P. Isaksen, Inuit Innarluutillit Oqaaseqartartuat 
Qivioq Løvstrøm allattoqarfimmilu sulisut 
tamar mik peqataapput.

•	 Ulluni 13.-16. septembari Tilioq ukiumoortumik 
isumasioqatigiissitsillunilu ataatsimeersuartit­
sivoq. Ulloq 13. aamma 14. septembari 2025 
HHE-mi isumasioqatigiittoqarpoq. Ulluni 15. 
aamma 16. septembari 2025 Katuami ataatsi­
meersuartoqarpoq. Ukioq manna qulequtari­
neqarpoq ”Tunngaviusumik pisariaqartitanut 
aalluteqqilerneri: Inuit innarluutillit tunngaviu­
sumik pisariaqartitaat takuneqassapput”.

•	 Suleqatigiissinnaaneq pillugu Inuit Innarluutillit 
Oqaaseqartartuata Kommuneqarfik Sermer­
sooq ulloq 22. septembari ataatsimeeqatigaa, 
maannamiit kvartalikkaartumik killiffik pillugu 
Tiliup kommunillu akornanni ataatsimiittoqar­
tarnissaa tassani isumaqatigiissutigineqarpoq.

•	 Ulloq 23. septembari Inuit Innarluutillit Oqaaseqartartua­
ta Meeqqat Oqaaseqartartuat Stina Sværd ataatsimeeqa­
tigaa, tassani imigassamik imminullu toquttarnermik 

 pinaveersaartitsineq eqqartorneqarpoq, tassanilu sapaa­
tip akunnerani Meeqqat Oqaaseqartartuata oqalleqa taa­
neranut atatillugu Inuit Innarluutillit Oqaaseqartartuat 
 tapersiilluni allagaqarpoq.

•	 Timersornermut kiisalu Kalaallit Nunaanni parasportip 
ineriartorneranut tunngatillugu inuit innarluutillit peqa­
taatinneqarnissaat pillugu Inuit Innarluutillit Oqaaseqar­
tartuat ullormi tassani ullaap tungaani Timersoqatigiit 
Kattuffiannik – GIF-imik ataatsimeeqateqarpoq.

•	 Ullormi tassani ualikkut Inuit Innarluutillit Oqaaseqartar­
tuat Tiliup suliai pillugit Ilisimatusarfimmi Inuiaqatigiileri­
nermi ilinniartunut saqqummiivoq.

•	 Ulloq 25. september Unnu’ Mannami aallakaatitassiassaq 
immiunneqarpoq inuit innarluutillit sammineqassallutik, 
aallakaatitassiaq sapaatip akunnerani 41-mi, inunnut 
 innarluutilinnut sapaatip akunneritinneqartumi takutin­
neqarpoq.

Naalakkersuisut oqaaseqartartullu oqallinnerat. Saamim-
minngaanniit: Tiliumi allatseqarfimmi pisortaq Gitte  
 Lynge, Isumaginninnermut, Suliffeqarnermut, Nunamullu 
Namminermut Avatangiisinullu Naalakkersuisoq 
 Bentiaraq Ottosen, Utoqqaat pillugit Oqaaseqartartoq 
Kiista P. Isaksen, Peqqissutsimut inunnullu Innarluutilinnut 
Naalakkersuisoq Anna Wangenheim, Inuit Innaarluutillit 
Oqaaseqartartuat Qivioq Løvstrøm, Meeqqanut, Inuusut-
tunut Ilaqutariinnullu Naalakkersuisoq Mads Pedersen, 
aamma Meeqqat Oqaaseqartartuat Stina Sværd.

August
•	 Ulloq 7. august Tiliumi sulisut arnanut niviarsiaqqanullu innarluutilinnut nakuusertar­

neq pillugu nittartakkakkut isumasioqatigiinnermi peqataapput, tassani Naalagaaffiit 
Peqatigiit innersuussutaanut naapertuuttumik imaluunniit innersuussutaanit pitsaa­
nerusumik siuarsimasorujussuarmillu Tiliup sulisarnera uppernarsarneqarpoq.

•	 Meeqqanut, Inuusuttunut Ilaqutariinnullu Naalakkersuisoqarfimmit aaqqissuunneqar­
tumit, imminut toqunnissamik pinaveersaartitsineq ‘Qamani’ pillugu Naalakkersuisut 
periusissiaannut Suliniarnermut aqutsisoqatigiit ulloq 21. august ataatsimiinneranni 
Inuit Innarluutillit Oqaaseqartartuat Qivioq Løvstrøm peqataavoq.

•	 Digitalikkut nalliuttorsiutiginninnermut ilanngussassamik Inuit Innarluutillit Oqaase­
qartartuat Tusassip ukiuni 100-nngortorsiorneranut atatillugu naatsumik videuliorpoq.



Oktobari
•	 Inuit Innarluutillit Oqaaseqartartuat Qivioq Løvstrøm Ilulissani ulloq 5. oktobari Autisme 

 Foreningen Kalaallit Nunaat-a ataatsimiinnerani peqataavoq, tassani Kalaallit Nunaanni inuit 
autismeqartut pisinnaatitaaffii pillugit aamma saqqummiivoq.

•	 Inunnut innarluutilinnut sapaatip akunneritinneqartumut 41-mut atatillugu ulloq 6. oktobari 
 innuttaasut Tiliumut saaffiginnissutaannik misissuineq, ”Soriarsinnaajunnaartutut misiginerup 
alannguani”-mik qulequtserlugu saqqummersipparput.

•	 Ulloq 7. oktobari KNR TV-mi Unnu’ Mannami inuit innarluutillit qitiutillugit 
 aallakaatitassiaq takutinneqarpoq.

•	 Inuit Innarluutillit Oqaaseqartartuat ulluni 7.-10. oktobari Ilulissani Isumagin­
ninnikkut ataatsimeersuarnermi III-mi peqataavoq, tassani aamma Kalaallit 
Nunaanni inunnut innarluutilinnut atugassarititaasut pillugit aallarniilluni 
 oqalugiarpoq. Ataatsimeersuarneq tamanna tassaavoq isumaginninnermi 
 ilisimatusarnerit inunnillu perorsaaneq pillugit ataatsimeersuartitsineq, 
 tamannalu sullisinerup ilisimatusarnerullu imminnut sunniivigeqatigiittarne­
rannik nukittorsaassaaq. 

•	 Ilulissaniinnerup nalaani Inuit Innarluutillit Oqaaseqartartuat Qivioq Løvstrøm 
SPS-ip suleqatiginissaanut isumaqatigiissusiornissaq siunertaralugu suliamik 
aallartitsivoq, tassani inuttut innarluuteqarneq pillugu Tiliup SPS-ilu ilinniar­
tunut ilinniartitsinera SPS-imi ilinniakkap aaqqissuunneqarnerani ilanngunne­
qarpoq. Tiliup 2026-mi isumasioqatigiissitsillunilu ataatsimeersuartitsinissaa 
SPS-imi ingerlanneqassaaq.

•	 Arctic Circle Assembly-mi advisory board-ip Reykjavik-imi ulloq 15. oktobari ataatsimiinnerani 
Inuit Innarluutillit Oqaaseqartartuat Qivioq Løvstrøm peqataavoq aamma Arctic Circle Assem­
bly-p ataatsimiinnerata nalaani Islandimi inuit innarluutillit kattuffii ÁTAK aamma Þroskahjálp – 
Islandimi Inuit Ilikkarsinnaassutsikkut Innarluutiliit Kattuffiat, aammalu Saamit inatsisartuni 
ilaasortaat nunanilu avannarlerni universitetit naapippai. Nunani Avannarlerni, Atlantikup Avan­
naani Issittumilu nunat inoqqaavi allat akornanni suleqatigiinnerup nukittorsarnissaanut soquti­
ginnittoqarpoq. Maannamut 2026-p aallartinnerani malitseqartitsilluni ataatsimiittoqarnissaa 
 pilersaarutigineqarpoq.

•	 Ulluni 27.-29. oktobari 2025-mi Inuit Issittormiut Siunnersuisoqatigiivisa siullermeerlutik Inuit 
 Arnartaasa Ataatsimeersuarneranni Sisimiuni ingerlanneqartumi Inuit Innarluutillit Oqaase­
qartartuat Qivioq Løvstrøm peqataavoq.

•	 Allattoqarfimmi aqutsisup Gitte Lyngep ulluni 27.-28. oktobari Naalakkersuisut 
siunissami suliffeqarneq pillugu nuna tamakkerlugu isumasioqatigiinnerat 
 onlinekkut peqataaffigaa. Ulloq 28. oktobari Naalakkersuisut siunissami suliffe­
qarneq pillugu nuna tamakkerlugu isumasioqatigiinneranni Inuit innarluutillit 
suliffeqarfeqarfinnullu atassuteqarneq pillugu Inuit Innarluutillit Oqaaseqartar­
tuat saqqummiivoq, aamma isumasioqatigiinnermi naggasiutigalugu oqallit­
sitsinermi peqataallunilu sammisat eqikkarneqarneranni peqataavoq.

•	 Ullormi tassani naqinnernik ilisarinnissinnaannginnermut atuarniarnikkullu ajor­
nartorsiutinut tunngatillugu nuna tamakkerlugu iliuusissatut pilersaarut pillugu 
Ilinniartitaanermut Aqutsisoqarfiup paasititsiniaalluni ataatsimiitsitsinerani 
 Inuit Innarluutillit Oqaaseqartartuat peqataavoq.

•	 Innuttaasunut siunnersorti Marita Jessen ulloq 28. oktobari programmimut IntoWords-imut 
 tunngatillugu pikkorissartitsinermi peqataavoq, programmi taanna naqinnernik ilisarinnissin­
naannginnermut atuarniarnikkullu ajornartorsiuteqartunut nuna tamakkerlugu iliuusissatut 
 pilersaarummut ilaavoq.

•	 Arnanik niviarsiaqqanillu innarluutilinnut assigiinngisitsinerit arlallit assigiinngitsullu iliuuseqar­
figinissaannut tunngatillugu najoqqutassanut atatillugu Naalagaaffiit Peqatigiit inunnut innar­
luutilinnut ataatsimiititaliaanut Tilioq ulloq 30. oktobari allakkatigut nassiussivoq.

•	 Ulloq 31. oktobari Tilioq aamma Pissassarfik 2025-imi siullermeerluta ataatsimiippugut, tassani 
innuttaasunut suleriaatsit aalajangersimasut ilaatigut aalajangersarpavut aamma siunissami 
paasititsiniaasarnissamut suleqatigiinnissamullu periarfissamut atatillugu tunngavissatsinnik 
aallartitsivugut.

Handicaptalsmanden 
Qivioq Løvstrøm holder 
oplæg til Socialt Topmøde 
III den 7. oktober 2025.

Inuit Innarluutillit 
Oqaaseqartartuat Qivioq 
Løvstrøm Inuit Issittormi-
ut Siunnersuisoqatigiivisa 
siullermeerlutik Inuit 
Arnartaasa Ataatsimeer-
suarneranni peqataavoq.



Novembari
•	 Innuttaasunut siunnersortitta attaveqatigiinnermilu sulia­

qartussatta Helene Kreutzmannip suleqatigilerneranut  
Tilioq tikilluaqqusivoq.

•	 Ulloq 4. novembari Nuummi Katuami Naalakkersuisut inuit 
 pisinnaatitaaffii pillugit innuttaasunik ataatsimiitsitsineranni Inuit 
 Innarluutillit Oqaaseqartartuat Qivioq Løvstrøm Tiliumilu sulisut 
onlinekkut peqataapput, Inuit Innarluutillit Oqaaseqartartuat 
 Tilioq sinnerlugu Kalaallit Nunaanni inunnut innarluutilinnut 
 atugassarititaasut pillugit saqqummiivoq, tamatumalu kingorna 
 siulersuisoqatigiit peqataanissamut periarfissaqanngimmata TIlioq 
aamma IPS - Inuit Pisinnaatitaaffii Pillugit Siunnersuisoqatigiit 
 sinnerlugit oqallitsitsinermi peqataavoq.

•	 Immikkut ittumik atuartitsinermi pingaarnertut attavinnik, tassunga 
ilanngullugit meeqqat atuarfianni immikkut atuartitsinermut siunner­
sortinut/ilinniartitsisunut aalajangersimasumik akisussaaffilinnut 
 saaffiginnittumik Ilinniartitaanermut Aqutsisoqarfiup ineriartortitsi­
nermut tunngatillugu sammisaqartitsineranut atatillugu ”Kalaallit 
Nunaanni meeqqat immikkut ittumik atuartitsinerannik nukittorsaa­
neq”-mik qulequtserlugu ulloq 5. novembari Inuit Innarluutillit Oqaa­
seqartartuat online-ikkut saqqummiivoq. Tassani Inuit Innarluutillit 
pillugit Isumaqatigiissummik Tiliumillu ilisarititsineq ingerlanneqar­
poq ilinniartitaanissamut pisinnaatitaaffiit qitiutinneqarlutik.

•	 Ulloq 10. novembari Inuit Innarluutillit Oqaaseqartartuat immikkut 
 ilisimasallit ataatsimeeqatigivai taakku Kalaallit Nunaanni 1960-imiilli 
akuersisinneqarnatik naartunaveersaatilersitsisarsimanerit inuit pisin­
naatitaaffiinit innarliisimanersut misissorniarlugit Naalakkersuisunit 
pilersinneqarsimapput, tassanilu inuit innarluutillit misissuinermi 
qanoq ilanngunneqarsinnaanersut eqqartorneqarpoq.

•	 Ulloq 18. novembari Inuit Innarluutillit Oqaaseqartartuata Meeqqat 
Oqaaseqartartuat Stina Sværd aamma Utoqqaat pillugit Oqaaseqar­
tartoq Kiista P. Isaksen ataatsimeeqatigai, tassani Oqaaseqartartut 
kvartalip aappaani ataatsimiinnerat ingerlanneqarpoq.

•	 Ulloq 19. novembari ’Kalaallit Nunaanni meeqqat nipaat – kinguaa­
riinnik ukkataqarneq’ MIO-p suliniutaanut tunngatillugu malinnaatitat 
ataatsimiinneranni Inuit Innarluutillit Oqaaseqartartuat peqataavoq.

•	 Tilioq UN Women’s Kampagne 16 Days of Activism-imi peqataavoq, 
taan na ulloq 25. novembarimi aallartippoq ullorlu 10. decembari 
naammassilluni. Arnat nakuuserfigineqartartut pillugit paasisaqar­
nerusoqarniassammat paasititsiniaasoqarpoq. Kalaallit Nunaanni 
 arnat innarluutillit unammilligassaat qaammarsarniarlugit Tilioq  
ulluni ukunani inoqatinut attaveqaatinut ikkussisarpoq.

•	 Inuit Innarluutillit Oqaaseqartartuat ulloq 28. novembarimi Inuit 
 Pisinnaatitaaffii pillugit Siunnersuisoqatigiit (IPPS) Nuummi inissitsi­
ternertalimmik ataatsimeersuarneranni ilaasortatut peqataavoq.

•	 Nuummi ulluni 29. novembari - 02.decembari Peqqissutsimut inun­
nullu Innarluutilinnut Naalakkersuisoqarfiup KTK – Kalaallit Tusilartut 
Kattuffianik suleqateqarneratigut Tusilartunik isumasioqatigiissitsine­
rani Inuit Innarluutillit Oqaaseqartartuat Qivioq Løvstrøm Tiliumilu 
 innuttaasunut siunnersorti Marita Jessen peqataapput.

Decembari
•	 Ulloq 3. decembari 2025 Naalagaaffiit Peqatigiit 

Inunnut Innarluutilinnut ullorititaannut atatillugu 
Inuit Innarluutillit Oqaaseqartartuata Tiliumilu 
 sulisut kaffillerneranni nipilersukkamik akunnilii­
soqarpoq. Tiliup aningaasaliineratigut Ilulissani 
 Orpikkami KNIPK-ip Ilulissani immikkoortortaqarfia 
aamma kaffillerpoq.

•	 Ulloq 4. decembari aalajangersimasumik innuttaa­
sut peqqissusiannik misissuinerit pillugit Kalaallit 
Nunaanni Innuttaasut Peqqissusiannik Ilisimatusar­
fiup aaqqissuussaani malinnaatitat arfineq pinga­
jussaannik onlinekkut ataatsimiinneranni Inuit 
 Innarluutillit Oqaaseqartartuat peqataavoq, tassani 
kujataani ukiumoortumik misissuinerit pillugit misi­
littakkat kiisalu 2026-mi innuttaasut peqqissusian­
nik misissuinissamut atatillugu piareersaalluni suli­
neq pillugu paasissutissiisoqarpoq.

•	 Ulloq 9. decembari Tiliup aamma Qeqqata Kommu­
niani Atugarissaarnermut Ataatsimiititaliap akor­
nanni suliffeqarfittut ataatsimiinneranni Inuit Innar­
luutillit Oqaaseqartartuat peqataavoq. Kommunimi 
innuttaasut saaffiginnissutaat suunersut kiisalu 
 innuttaasunik innarluutilinnik sullissinermut atatil­
lugu sutigut pitsanngorsaasoqarsinnaaneranut 
tunngatillugu Inuit Innarluutillit Oqaaseqartartuat 
oqaluttuarpoq, tassani kommunip, peqqinnissaqar­
fiup sulisitsisullu akornanni pitsaanerusumik sule­
qa tigiinnissaq ilaatigut eqqartorneqarpoq. Kommu­
ni aamma Tilioq 2026-p aallartinnerani suleqatigiin­
nissamik isumaqatigiissummik atsiornissartik sulis­
sutigaat.

•	 Inuit Innarluutillit Oqaaseqartartuat ulloq 11. 
 decembari Tiliup aamma Kommuneqarfik Sermer­
suup akornanni suleqatigiinnissaq pillugu aalajan­
gersimasumik ataatsimiittarnissamik aallarniilluni 
ataatsimiinnermik ingerlatsivoq. Ataatsimiinneq 
 online-ikkut ingerlanneqarpoq.

•	 Tiliumiit Jørna-Marie Larsenip Nuka Martin Lyngellu 
Special Olympics World Winter Games 2025-mi 
 peqataasimanerat tulluusimaarutigalutigu juullimi 
pilluaqqussutitsinni assitaritippagut, nersornaatitut 
tunissutisianillu Tiliumit tunineqarlutik.

Kinguleriiaat tunorleq saamimmiit: Niels Skifte, Klaus 
K. Frederiksen, Steve Sandgreen & Ulunnguaq Mar-
kussen.  Kinguleriiaat aapaani saamimmiit: Christina 
Johnsen, Qivioq Løvstrøm & Stina Sværd. Sallerni 
saamimmiit: Amalie Bourup, Klaus Frederiksen, 
Tukumminngiaq Olsen Lyberth & Kelly Berthelsen.

Ulloq 3. decembari 2025 Naalagaaffiit Peqatigiit Inunnut Innarluutilinnut 
ullorititaannut atatillugu Tiliup allaffiani kaffillerneq.



Suliat

Ilisimatusarfimmi ilinniartitsineq

2025-mi martsimi isumaginninnermi siunnersortinngor­
niarlutik 6. semesterimi ilinniartunut fagini marlunni 
 Tilioq Ilisimatusarfimmi ilinniartitsivoq, aamma Tilioq 
2022-mi siullermeerluni ilinniartitsisimavoq. Inuit Innar­
luutillit Oqaaseqartartuat Qivioq Løvstrøm fagimi Inersi­
masut innarluutillit-mi ilinniartitsivoq, tassani innarluutil­
lit pillugit isumaqatigiissut, Inuit innarluutillit tapersersor­
neqarnissaannut Inatsisartut inatsisaat, suliassanik sulia­
rinninnermut tunngasut, inuit innarluutillit nalinginnaasu­
mik unamminiarnartitaat, inunnut innarluutilinnut 
ilaqutaasut allarpassuillu sammineqarput. Allattoqarfim­
mi aqutsisuugallartoq Emma Christensen fagimi Meeqqat 
inuusuttullu innarluutillit-mi ilinniartitsivoq, tassani 
meeqqat innarluutillit atugaat, meeqqat innarluutillillu 
 pisinnaatitaaffii pillugit isumaqatigiissut, meeqqamut 
 isumassuisut, meeqqanik innarluutilinnik kinguaassiuu­
titigut atornerluineq, allarpassuillu sammineqarput.

Inuiaqatigiinni innarluutillit tamaasa eqqarsaatigalugit 
 tikikkuminarnerulersitsinissamut inissaqartitsinerulernis­
samullu tunngatillugu tamanna pingaarutilimmik alloriar­
neruvoq. Innuttaasut saaffiginnissutaasa tamarmiusut 
40%-iisa missaat sulianik suliarinninnermut tunnganerat 
2023-mi innuttaasut Tiliumut saaffiginnissutaannik misis­
suinitsinni paasivarput. Innuttaasut amerlasuut taper­
sersorneqarnissaminnut pisinnaatitaaffeqaraluarlutik 
 sullissisut akuersisussaagaluarlutik akuersinnginnerat 
pissutigalugu tapersersorneqarnissaminnut tunngatil­
lugu unammilligassaqartarnerat takusarparput.

Ilisimatusarfimmi ilinniakkap aaqqissuunneqarneranut 
ilanngunnikkut kinguaariit tulliini isumaginninnermik 
 siunnersortit innarluutilinnut tunngasunik siammasinne­
rusumik ilisimasaqarnissaat aamma Naalagaaffiit peqati­
giit isumaqatigiissutaat inatsisillu tunngavigalugit innut­
taasunik pitsaanerusumik tapersersuisinnaanissaat 
qulakkiissavarput.

Innarluutiga uangaanngilaq  
isiginnaartitsissutigineqaqqaarnera

Filmi piviusulersaarut Innarluutiga uangaanngilaq piffis­
sami sivisuumi Tiliumi suliarineqarsimasoq kiisalu ulloq 
22. marts Katuap inersuaani isiginnaartitsissutigine­
qaqqaarpoq.

Kalaallit Nunaanni inuit innarluutillit ulluinnarni inuunerat 
piviusulersaarummi takutinneqarpoq. Inuit innarluutillit 
pingasut sinerissami sumiiffinni assigiinngitsuni pingasu­
neersut malinnaaffigineqarput. Inuunertik, aporfiit na­
laat takkatik, ajugaaffigisatik inuunerminnullu ilusilersuisi­
masut oqaluttuaraat. Inuit oqaluttuassartaat, maanna­
mut toqqorneqarlutillu puigorneqarsimasut aamma 
inuup innarluuteqarnera isiginiarnerunagu inuup inuune­
rata tamaat ataatsimut isiginiarnera piviusulersaarummi 
oqaluttuarineqarpoq.

Atornerluineq, imminut toquttarneq, ilaqutariit aalaak­
kaanngitsut inuillu iluatsiffeqanngitsumik ikiortissarsior­
nerat pillugit oqariartuutinik sakkortuunik imaqarpoq. 
Aammali ajugaaffiit, pinertusaarneq ataatsimoornerup 
nukittuunngortitsinera inuillu nukittuut innarluutaannaat 
oqaluttuarinagit aamma oqaluttuarineqarput. Aallakaati­
taq sakkortuvoq, tamannarpiarlu pissutigalugu oqariar­
tuutip tamatuma tamanut saqqummiunneqarnissaa 
pingaaruteqartoq isumaqarpugut. 

Inuit Innarluutillit Oqaaseqartartuat Qivioq Løvstrøm 
oqalugiarluni aaqqissuussinermik aallarniivoq. Filmip 
kingor na Inuit Innarluutillit Oqaaseqartartuat, filmimi 
inuttat pingaarnerit filmiliortoq, Peter Jensen Inuk Media­
meersoq oqallitsitsinermi peqataapput, tassani filmip 
imarisaa ataatsimullu isigalugu innarluutilinnut tunngasut 
oqallisigaat.

Isiginnaartitsissutigineqaqqaarnerani isiginnaartut 100-t 
sinnerlugit peqataammata iluatsilluarpoq.

Tamatuma kingorna ulloq 22. maaji Sisimiuni aamma 
 ulloq 13. juuni Ilulissani filmi isiginnaartitsissutigineqaq­
qaarpoq. Tamatuma saniatigut ulloq 8. juuni KNR-ikkut 
aallakaatinneqareerami Illermi aallakaatinneqarpoq, 
 tassani Inuit Innarluutillit Oqaaseqartartuat aamma 
 peqataavoq. Maanna Tiliup nittartagaani Youtubemilu 
 takuneqarsinnaavoq.

2025-imi peqatigiiffinnik 
 isumasioqatigiissitsineq 

Nuummi ulluni 13.-16. septembarimi Tilioq ukiumoortu­
mik isumasioqatigiissitsillunilu ataatsimeersuartitsivoq.

Ulluni 13. aamma 14. septembari 2025-mi Hotel Hans 
 Egedemi isumasioqatigiissitsisoqarpoq. Taamaallaat 
 innarluutillit peqatigiiffiinut isumasioqatigiissitsisoqarpoq 
aamma Tiliup aamma najukkami nunatsinnilu sumiiffinni 
assigiinngitsuni peqatigiiffiit misilittagaat avitseqatigiis­
sutiginissaat siunertaavoq. Ukioq manna peqatigiiffileri­
neq pillugu workshoppertitsinissaq kiisalu Peqqissutsi­
mut Inunnullu Innarluutilinnut Naalakkersuisumik Anna 
Wangenheimimik ataatsimeeqateqarnissamut piareersar­
nissaq ilaatigut toqqarneqarput. Naalakkersuisumik 
ataat simeeqateqarnerup kingorna Nuuk Centerimi Innar­
luutilinnut festivalertitsivugut Malu aamma Laura nipiler­
sornikkut akunniliipput. Tassani peqatigiiffiit assigiin ngit­
sut suliatik pillugit takutitsinissaminnut oqaluttuarnissa­
minnullu periarfissinneqarput, taakkulu Nuummi innut­
taasunit assut soqutigineqarput. 

2025-mi Tiliup politikkimut tunngatillugu 
ataatsimeersuartitsinera

Ukioq manna qulequtarineqarpoq ”Tunngaviusumik 
 pisariaqartitanut aalluteqqilerneri: Inuit innarluutillit 
tunngaviusumik pisariaqartitaat takuneqassapput”. 
 Amiilaarnaannartumik inuppassuit innarluutillit tunnga­
viusumik pisariaqartitaminnik pissarsineq ajornerat  

2023-mi innuttaasut Tiliumut saaffiginnissutaannik 
 misissuinermi paasivarput. Assersuutigalugu inuppassuit 
innar luutillit inigisaat naleqquttuunngillat amerlasuullu 
piitsuullutik inuupput.

Inuit Innarluutillit Oqaaseqartartuata, Peqqissutsimut 
Inunnullu Innarluutilinnut Naalakkersuisup Anna 
 Wangenheimip oqalugiarneratigut kiisalu Kommuneqar­
fik Sermersuumi bordmesterip Avaaraq Olsenip saqqum­
miineratigut ataatsimeersuarneq aallartinneqarpoq. 
Inuunermiit toqunermut tunngasut ataatsimeersuarner­
mi sammineqarput, aamma meeraanermi innarluuteqar­
neq pillugu Birgit Niclasen, HBSC Greenlandimi ilisima­
tuutut aqutsisoq aamma Kalaallit Nunaanni Innuttaasut 
Peqqissusiannik Ilisimatusarfik, Meeqqat Oqaaseqartar­
tuat Stina Sværd saqqummiipput. Inersimasutut innar­
luuteqarneq pillugu Inuit Innarluutillit Oqaaseqartartuat 
aamma professori Steven Arnfjord saqqummiipput, tas­
sani Utoqqaat pillugit Oqaaseqartartup utoqqaat pillugit 
saqqummiinera tunngavigalugu Arnfjord utoqqartut 
 innarluuteqarneq pillugu saqqummiivoq. Kalaallit Nu­
naanni meeraanermi, inersimasuunermi utoqqaanermilu 
innarluuteqarluni inuuneq pillugu innuttaasut assigiin­
ngitsut arfinillit saqqummiipput. Ukioq manna siuller­
meer luni pingaarnertut kalaallisut oqaatsit atorlugit isu­
masioqatigiissitsisoqarlunilu ataatsimeersuartitsisoqar­
poq, aamma qallunaatuumut oqaluttaasoqarpoq usser­
sorlunilu oqalutseqarluni, tamannalu peqataasunit 
naam magisimaarluarneqarpoq, taamaammallu maanna­
miit Kalaallit Nunaanni kalaallit pineqartillugit kalaallisut 
Tiliumiit ingerlatsisalissaagut.   

Tilioq teamet efter en veloverstået konference.

Isumaginninnikkut ataatsimeersuarnerit

Inuit Innarluutillit Oqaaseqartartuat Qivioq Løvstrøm 
 ulluni 7.-10. oktobari Ilulissani Isumaginninnikkut ataatsi­
meersuarnermi peqataavoq, tassani aamma aallarniilluni 
oqalugiartuuvoq. Kalaallit Nunaanni inunnut innarluutilin­
nut atugassartitaasut pillugit Isumaginninnikkut ataatsi­
meersuarnermi peqataasunut nunanit tamalaaneersunut 
Inuit Innarluutillit Oqaaseqartartuat tuluttut saqqummii­
voq, tassani aamma peqataasut nunanit assigiinngitsu­
neersut apeqqarissaarput.  Ataatsimeersuarneq tamanna 
tassaavoq isumaginninnermi ilisimatusarnerit inunnillu 
persorsaaneq pillugit ataatsimeersuartitsineq, taman­
nalu sulinerup ilisimatusarnerullu imminnut sunniivige­
qatigiittarnerannik nukittorsaassaaq

IntoWords

Ulloq 28. oktobari naqinnernik ilisarinnissinnaannginner­
mut atuarniarnikkullu ajornartorsiutinut tunngatillugu 
nuna tamakkerlugu iliuusissatut pilersaarut pillugu Ilin­
niartitaanermut Aqutsisoqarfiup paasititsiniaalluni ataat­
simiitsitsinerani Inuit Innarluutillit Oqaaseqartartuat 
peqa taavoq. Ullormi tassani innuttaasunut siunnersorti 
Marita Jessen programmimut IntoWordsimut tunngatil­
lugu pikkorissartitsinermi peqataavoq, programmi 
 taanna inunnut naqinnernik ilisarinnissinnaanngitsunut 
aamma atuarniarnikkut allanniarnikkullu ajornartorsiu­
teqartunut atuarnerup allannerullu tungaatigut sakkus­
saavoq, aamma naqinnernik ilisarinnissinnaannginner­
mut atuarniarnikkullu ajornartorsiuteqartunut nuna 
 tamakkerlugu iliuusissatut pilersaarummut ilaavoq.

Inuit Pisinnaatitaaffii pillugit 
 Siunnersuisoqatigiinni inissitsiterluni 
 ataatsimiinneq

Inuit Innarluutillit Oqaaseqartartuat IPPS-imut ilaasortaa­
nerminut atatillugu Nuummi ulloq 28. novembari Inuit 
 Pisinnaatitaaffii pillugit Siunnersuisoqatigiinni inissitsiter­
luni ataatsimiinnermi peqataavoq. Tukumminngiaq Olsen 
siulittaasutut qinigaaqqippoq aamma Kelly Berthelsen 
 siulittaasup tulliatut qinerneqarpoq. 

Siunnersuisoqatigiinni ilaasortat qulit ukiuni sisamani 
atuuffeqarnissaminnut toqqarneqarput, aamma ukiut 
 allortarlugit innersuussani tallimat taarserneqartarput. 
Maannakkut ilaasortaajunnaartut tassaapput Carl 
 Christian Olsen (Puju), Kaj Kleist, Leif Fontain aamma 
 Stinus Silassen. 

Kelly Berthelsen, Amalie Bourup, Klaus Frederiksen,  
Klaus K. Frederiksen aamma Steve Sandgreenimit 
 taarserneqarput.

Ukiuni kingullerni sisamani siunnersuisoqatigiinni 
 ilaasortaasimasut sulisimanerannut Tiliup qutsavigai.

Tusilartunik isumasioqatigiissitsineq

Nuummi ulluni 01.- 02. decembari Tusilartunik isumasio­
qatigiissitsinermi Inuit Innarluutillit Oqaaseqartartuat 
 Qivioq Løvstrøm Tiliumilu innuttaasunut siunnersorti 
 Marita Jessen peqataapput. Peqqissutsimut Inunnullu 
 Innarluutilinnut Naalakkersuisoqarfiup KTK – Kalaallit 
 Tusilartut Kattuffianik suleqateqarneratigut Tusilartunik 
isumasioqatigiissitsineq ingerlappaa, tassani tusilartut, 
siussarluttut, tapersersortit sullissisullu sinerissameersut 
peqataapput aamma Tilioq Pissassarfillu peqataapput. 
Isumasioqatigiissitsineq peqataasunut tamanut ilikka­
gaqarfiulluarlunilu pissarsinarpoq.

Naalagaaffiit Peqatigiit Inunnt 
 Innarluutilinnut ullorititaat

Ulloq 3. decembari 2025 Naalagaaffiit Peqatigiit Inunnut 
Innarluutilinut ullorititaannut atatillugu Inuit Innarluutillit 
Oqaaseqartartuata Tiliumilu sulisut kaffillerneranni nipi­
lersukkamik akunniliisoqarpoq. Nerisassaqarpoq, teeqar­
poq, kaffeqarpoq Brugsenimeersunillu kaageqarluni 
kiisalu Bankomi eqqugassaqarluni. Mati nipilersormat 
 erinarsortoqarlunilu qittattoqarpoq, tamatumalu kingor­
na pilerinartunik eqqugassartalimmik Bankortoqarpoq.

Østifternemiit aningaasaliissutit atorlugit Tiliup 
aningaasaliineratigut, Ilulissani Orpikkami KNIPK-p 
 Ilulissani immikkoortortaqarfia kaffillerpoq.

Inuit Innarluutillit Oqaaseqartartuat Qivioq Løvstrøm  
tusilartunik isumasioqatigiissitsinermi oqalleqataavoq.

Saqqummersitat

Meeqqat atuarfiat tamanut

2022-mi sinerissami paasititsiniaaneq aallaavigalugu una 
saqqummersinneqarpoq, tassani meeqqat innarluutillit, 
taakku angajoqqaavi, atuarfimmi ilinniartitsisut atuarfiillu 
pisortaat oqaloqatigineqarput. Piumassuserinngisamik 
atuanngitsoortarnerit (atuarumanngittarnermik aamma 
taaneqartoq).

Meeqqat atuarfiini meeqqat innarluutillit atugaat 
 saq qummersitami nassuiarneqarput. Piumassuserin­
ngisamik atuanngitsoortarneq (aamma atuarumanngit­
tarnermik taaneqartoq), inaarutaasumik misilitsinnermi 
peqataannginnissamut akuerisaaneq, tassa imaappoq 
meeqqat innarluutillit meeqqat atuarfianni soraarum­
meernermut uppernarsaateqanngitsoortarnerat 
saqqummersinneqartumi allaaserineqarput.

’Meeqqat atuarfiat tamanut’ 2025-mi januaarimi 
 saqqummersinneqarpoq.

Nuna tamatsinnut

Nuna tamatsinnut- suliniummut ilinniartitsinermut 
 atortut kiisalu ilinniartitsisunut ilitsersuut 2025-mi 
 januaarimi saqqummersinneqarpoq.

Kalaallit Nunaanni meeqqat inuusuttullu innarluutillit 
pinngortitamik atuinermikkut nuannersumik misigisaqar­
lutik assiliineq aqqutigalugu oqaluttuarnissamut periar­
fissaqarnerulernissaat sammisaqartitsinermi siunertaa­
voq. Tamatuma saniatigut suliniut aqqutigalugu kinguaa­
riit inuillu assigiinngitsut naapeqatigiissinnaalissapput.

Ukiumoortumik nalunaarutit

2023-mi ukiumoortumik nalunaarut Naalakkersuisunut 
soqutigisaqaqatigiiffinnullu ulloq 15. januaari 2025-imi 
nassiunneqarpoq ullorlu taanna nittartakkatsinni 
saqqummerluni.

2024-mi ukiumoortumik nalunaarut Naalakkersuisunut 
soqutigisaqaqatigiiffinnullu ulloq 11. juuli 2025-mi nas­
siunneqarpoq ullorlu taanna nittartakkatsinni saqqum­
merluni, aamma Facebookimi quppernitsinni saqqum­
merpoq.

Saaffiginnissutinik misissuineq

Tiliumi saaffiginnissutinik misissuineq tassaavoq ukiup 
 siuliani innuttaasut saaffiginnissutaannik misissuineq. 
 Taamaattorli misissuinerit 2023-mut aamma 2024-mut 
tunngasut 2025-mi saqqummersinneqartariaqalersi­
mapput.

2023-mut saaffiginnissutinik misissuineq ”Inuuneq 
 Sullunartoq: 2023-mi innuttaasut Tiliumut saaffiginnis­
sutaannik misissuineq” 2025-mi februaarip naanerani 
saqqummersinneqarpoq. 2023-mi Tiliumut saaffiginnis­
sutini takuneqarsinnaavoq inuit innarluutillit tunngaviu­
sumik pisariaqartitaminnik pissarsineq ajornerat. Taman­
na tunngavigalugu 2025-mi isumasioqatigiinnermi ataat­
simeersuarnermilu tamanna sammineqarpoq.

2024-mi saaffiginnissutinik misissuineq inunnut innarluu­
tilinnut sapaatip akunneritinneqartumi, sapaatip akunne­
rata 41-p aallartinnerani saqqummersinneqarpoq, taan­
nalu ima qulequtaqarpoq ”Soriarsinnaajunnaartutut misi­
ginerup alannguani”. Misissuinermi tamatumani 2024-mi 
saaffiginnissutigineqartuni soriarsinnaajunnaartutut misi­
ginerup assut unammillernartuunera immikkut uparuar­
neqarpoq, pingaarnertulli suli neriuuteqarpugut. Ikiorne­
qarnissamik neriuuteqarluinnarneq. Peqataatinneqarnis­
samik neriuuteqarneq. Inissaqartinneqarnissamik neriuu­
teqarneq.

Tiliup saqqummersitai tamarmik  www.tilioq.gl -imi 
 nassaarineqarsinnaapput.

2026-mut takorluukkat

Inuiaqatigiinni ersarinnerulernissaq eqeersimaarneruler­
nissarlu Tiliup 2026-mi naammasserusuppai, taakkulu 
ilaat tunngavigalugit attaveqatigiinnermi suleqatitaar­
nikuuvugut.

Ukiuni tulliuttuni kommunini sulisut, pingaartumik inuit 
innarluutillit pisinnaatitaaffii pillugit sullissisut ilinniartin­
nissaat siunertaralugu nunatsinni angalajumaarpugut. 
Tamatuma saniatigut Kalaallit Nunaanni tamakkiisumik 

takunninnissaq maannakkullu pissutsit pillugit killiffim­
mik paasisaqarnissaq anguniarlugit angalanerni taakku­
nani inuit innarluutillit, qanigisaat, atorfilittat soqutigin­
nittullu allat attuumassutillit allat naapinnissaat pingaar­
nersiussavavut.

Qinersinissaq pillugu oqallitsitsinerni, TV-kkut raatiukkul­
lu aallakaatitsinerni kiisalu nutaarsiassaqartitsivinni  allani 
inuit innarluutillit innarluutilinnullu tunngasut qitiutinne­
risigut Tilioq 2025-mi innuttaasut oqallinnerannik anner­
tusaaqataavoq – ”Kalaallit Nunaanni kalaallit peqatigalu­
git, kalaallit pillugit, kalaallisut oqaatsit atorlugit” oqariar­
taaseq 2026-imi ingerlatiinnassavarput. 

Tiliumut tapiisut
Kalaallit Nunaanni innarluutillit peqatigiiffiit tamarmik Tiliumit qutsavigingaarpavut.

Aamma suleqatigisartakkavut tamarmik qutsavigingaarpavut – 2025-mi  
innarluutilinnut tunngatillugu assut kivitseqataavusi.

2025-mi tapiissutit tigusavut tulluusimaarutigaavut. Aningaasaateqarfiit, puljet,  
peqatigiiffiit suliffeqarfiillu tullinnguuttuni allaasimasut, Kalaallit Nunaanni inuit innarluutillit  

pisinnaatitaaffii pillugit sorsuuteqarnitsinni ikiuussimanerannut qujavugut:

Air Greenland

Arctic Umiaq Line

Biffen i Ilulissat

Brew House Greenland

Greenland Cruises

Greenland Travel

Grønlandsbanken

HHE Express

Hotel Hans Egede

Ilisimatusarfik – Kalaallit Nunaanni Ilisimatusarfik

Kalaallit Nunaanni Brugseni

Kalaallit Nunaata Radioa – KNR radio og TV

Katuaq

Nuummi Eqqumiitsulianik Saqqummersitsivik

Royal Greenland

Naluttarfik Malik

Taseralik

Tips- og Lotto

Østifterne

